
Nd. 285. Tillaga til þingsályktunar [154. mál]
um rannsókn á kalkþörf jarðvegs, nýtingu skeljakalks og sölu á kalkríkum áburði.

Flm.: Jónas Jónsson, Vilhjálmur Hjálmarsson, Halldór E. Sigurðsson,
Ágúst Þorvaldsson.

Neðri deild Alþingis ályktar að fela ríkisstjórninni að hlutast til um, að rann-
sóknum á kalkþörf jarðvegs og hagkvæmri áburðarnotkun verði hraðað svo sem
tök eru á.

Rannsóknirnar beinist að eftirfarandi atriðum:
1. Að kanna, á hvaða landssvæðum og við hvaða skilyrði jarðvegs og ræktunar sé

hagkvæmt að nota kalk eða kalkrfkan áburð.



2. Rannsóknir þessar beinist fyrst að þeim landshlutum, þar sem rannsóknir hafa
þegar bent til, að kalkskortur geti verið útbreiddur, og þar sem. ræktun hefur
orðið fyrir mestum áföllum að undanförnu.

3. Kannað verði, með hvaða hætti sé hagkvæmast að fullnægja kalkþörf jarðvegsins
á hverju landssvæði, þar sem kalkþörf er fyrir hendi, hvar hagkvæmt sé að nota
skeljakalk og hvar kalkríkan áburð. Í þeim tilgangi sé það rannsakað, hvar hægt
er að taka skeljakalk í fjörum eða af hafsbotni og hvernig hagkvæmast er að
standa að þeirri vinnslu.
Þá skorar Alþingi á ríkisstjórnina að hlutast til um, að á meðan ekki liggja

fyrir niðurstöður slíkrar rannsólmar um land allt, verði tryggt, að bændur fái keypt
það magn af kalkríkum áburði, sem þeir óska, hver og einn.

Greinargerð.
Það er alkunna, að kalk er hvort tveggja í senn, eitt af jurtanærandi efnum og

jafnframt efni, sem. getur ráðið miklu um sýru far og eðlisástand jarðvegs, enda mjög
mikið notað til að bæta úr, þegar jarðvegur er of súr og illhæfur til ræktunar. Við
langvarandi ræktun getur að því komið, að kalkforði jarðvegs gangi til þurrðar og
að sýrustig lækki, SYO að gróður fari að vanþrifast. Þetta getur gerzt, ef kalksnauður
áburður er notaður, og enn meiri hætta er á slíku, ef áburðurinn er jafnframt sýrandi.

Á meðan hér var mest notaður kalkríkur köfnunarefnisáburður (kalksaltpétur
frá Noregi), var lítil hætta á, að slíkt kæmi hér fyrir.

Eftir að hafin var hér framleiðsla á kalksnauðum köfnunarefnisáburði, "Kjarna",
vaknaði vitanlega sú spurning, hvort ekki þyrfti fyrr eða síðar að sjá fyrir kalkþörf
jarðvegsins og jafnvel að nota kalk til að vinna gegn hugsanlegri sýringu jarðvegs-
ins af völdum Kjarnans. Enda voru samanburðartilraunir á köfnunarefnisáburðar-
tegundum hafnar þegar árið 1945 á tveimur tilrauna stöðvum, Sárrisstöðum og Akur-
eyri, en 1953 hófust þær á Skriðuklaustri og Reykhólum" Þessar tilraunir hafa því
staðið i 24 ár á tveim, hinum fyrri tilrauna stöðvum og 17 ár á hinum. Segja má, að
þessar samanburðartilraunir hafi leitt í ljós, að Kjarni sýrir ekki jarðveg á þessum
stöðum, miðað við það magn, sem þarna hefur verið notað, né heldur hefur kalkríkur
áburður gefið betri sprettu við þessar aðstæður.

Siðar hefur annað komið fram, sérstaklega við tilraunir á Hvanneyri og annars
staðar i Borgarfirði, en einnig i yngri tilraunum á mýrlendi á Sámsstöðum, tilraunum
á Reykhólum og í tveimur tilraunum af þremur, sem gerðar voru með áhrif kalks
við uppgræðslu á kaltúnum á utanverðu Fljótsdalshéraði. t þessum tilraunum hefur
komið fram meiri eða minni uppskeruauki við notkun kalks eða kalkríks áburðar,

Friðrik Pálmason, sérfræðingur við Rannsóknastofnun landbúnaðarins, ritar
yfirIitsgerð um niðurstöður kalktilrauna (ekki samanburðartilraunir með köfnunar-
efnisáburðartegundir) i 2.-3. tölublað Búnaðarblaðsins 1968. Hann kemst að eftir-
farandi niðurstöðum: Þar sem árangur af kalki er mestur, má kalkið kosta 800 kr.
smálestin, ef vaxtaraukinn á að borga kostnaðinn við kölkunina, miðað við að bera
á 4 smálestir af kalki til 8 ára. Í niðurlagi greinarinnar segir svo: "Fáist kalk á
hóflegu verði, virðist samkvæmt tilraunum á Reykhólum og Hvanneyri fram til
1964 með nokkrum rétti mega mæla með kölkun mýrarnýrækta á Vesturlandi, þar
sem svipað háttar til og á þessum stöðum." - "Einnig á Suðurlandi og ekki síður
þar en á Vesturlandi virðist óhætt samkvæmt fyrirliggjandi tilraunaniðurstöðum
að mæla með notkun 3-4 smálesta af kalki á hektara, ef kalkið fæst á hóflegu
verði."

Dr. Bjarni Helgason, jarðvegsfræðingur við Rannsóknastofnun landbúnaðarins,
og dr. Björn Jóhannesson, jarðvegsfræðingur, hafa báðir talið, að ofkölkun jarðvegs
geti verið varhugaverð. bæði valdið skorti á snefilefnum í gróðri og búfénaði og
einnig þvi, að fosfór bindist fastar í jarðveginum og nýtist verr.

Báðir hafa jarðvegsfræðingar þessir mælt með því að nota kalk við ræktun við
ákveðin skilyrði og sérstaklega við nýræktun á mýrlendi með lágu sýrustigi.



Dr. Bjarni telur þó í grein í 1. tölublaði Freys 1969, að til álita komi, hvort
hagkvæmara sé að nota kalkríkan áburð, þar sem kalks er þörf, eða skeljakalk,
og fari það eftir því verði, sem er á þessum efnum hvoru fyrir sig.

Þá kemur það fram hjá flestum fræðimönnum, sem um þessi mál rita, að kalþol
grasa verði sennilega ætíð minna, ef einhvers kalkskorts gæti, og geti kölkun þvi
stuðlað að auknu kalþoli grasanna víðar en þar sem uppskeruauki fæst fyrir kalk.

Þá er það samhljóða niðurstaða allra tilrauna með kalk og kalkrikan áburð,
að kalk eykur kalsíummagn grassins verulega, og má ætla, að það auki þar með
hollustu fóðursins. Sumir telja þó, að bæta megi úr kalkleysi i heyfóðrinu fullkom-
lega með réttum steinefnablöndum. Það er svo algerlega órannsakað mál, hve viða
á landinu er hægt að finna skeljasand í sjó eða á fjörum og hvað kostar að ná
honum og koma á hafnir og gera hann þar nýtilegan til áburðar. því er lagt til, að
þetta sé rannsakað.

Það er alkunna, að fjölmargir bændur hafa mjög illan bifur á Kjarna og telja
hann hinn mesta skaðvald í ræktun sinni.

Af framansögðu er ljóst, að það skiptir í tvö horn um niðurstöður þeirra til-
rauna, sem gerðar hafa verið með notkun kalks og kalkr íks áburðar, borið saman
við kalkiausa ræktun. Á meðan svo er og tilraunir með þetta eru bundnar við svo
fáa staði, sem raun ber vitni og stór landssvæði svo til ókönnuð í þessu tilliti, er
ógerningur að fullyrða um, hverjir það eru, sem þurfa að nota kalk, og hverjir ekki.

Það er því mjög mikill ábyrgðarhluti, hvort sem væri að ráðleggja notkun kalks
almennt eða að fullyrða, að þess þurfi ekki með.

Hvort tveggja er mjög dýrt fyrir bændur og þjóðarheildina, að nota of eða van
af kalki við ræktun. því ber mjög mikla nauðsyn til að hraða rannsóknum á þessu
sem allra mest. Það verður bezt gert með auknum dreifðum tilraunum frá tilrauna-
stöðvunum í jarðrækt, sem skipulagðar verði af jarðvegsrannsóknadeild Rannsókna-
stofnunar landbúnaðarins og gerðar samhliða skipulegum jarðvegsrannsóknum á
vegum þeirrar deildar.

Það er fullkomið réttlætismál, að bændur séu ekki neyddir til að kaupa áburð,
sem, þeir telja sér óhag í að nota og jafnvel mjög varhugaverðan. En reynsla þeirra
er sú, að þeir fá yfirleitt ekki aðrar tegundir köfnunarefnisáburðaren Kjarna, nema
í vissum hlutföllum á móti Kjarna, eða því sem næst þeim sömu hver bóndi og eru
á milli heildarsölu áburðartegundanna. Þetta bendir til þess, að Áburðarverksmiðjan
h/f og /eða Áburðarsala ríkisins treysti sér ekki til að selja Kjarnann i samkeppni
við aðrar áburðartegundir.

Á það mun þó aldrei hafa reynt, hvort Kjarninn seldist ekki þannig, þvi að
köfnunarefniseiningin í Kjarna mun að jafnaði hafa verið ódýrari en i kalksaltpétri.
Fjöldi bænda telur sig ekki hafa slæma reynslu af Kjarna að öðru leyti en þvi, hve
erfiður hann er til dreifingar.

Á meðan málin liggja ekki ljósar fyrir en nú, virðist óverjandi annað en að
hver bóndi geti keypt það magn af kalkríkum áburði, sem hann óskar.


